
Natya Shastra Chapter 16

ನಾಟ್ಯಶಾಸ್ತ್ರಂ ಅಧ್ಯಾಯಃ 16

.. ಶ್ರೀರಸ್ತು ..
ಭರತಮುನಿಪ್ರಣೀತಂ ನಾಟ್ಯಶಾಸ್ತ್ರಂ
ಅಥ ಷೋಡಶೋಽಧ್ಯಾಯಃ
ವಿಭೂಷಣಂ ಚಾಕ್ಷರಸಂಹತಿಶ್ಚ ಶೋಭಾಭಿಮಾನೌ ಗುಣಕೀರ್ತನಂ ಚ .

ಪ್ರೋತ್ಸಾಹನೋದಾಹರಣೇ ನಿರುಕ್ತಂ ಗುಣಾನುವಾದೋಽತಿಶಯಶ್ಚ ಹೇತುಃ .. 1..
ಸಾರೂಪ್ಯಮಿಥ್ಯಾಧ್ಯವಸಾಯಸಿದ್ಧಿ
ಪದೋಚ್ಚಯಾಕ್ರಂದಮನೋರಥಾಶ್ಚ .
ಆಖ್ಯಾನಯಾಂಚಾಪ್ರತಿಷೇಧಪೃಚ್ಛಾ
ದೃಷ್ಟಾಂತನಿರ್ಭಾಸನಸಂಶಯಾಶ್ಚ .. 2..
ಆಶೀಃ ಪ್ರಿಯೋಕ್ತಿಃ ಕಪಟಃ ಕ್ಷಮಾ ಚ
ಪ್ರಾಪ್ತಿಶ್ಚ ಪಶ್ಚಾತ್ತಪನಂ ತಥೈವ .

ಅರ್ಥಾನುವೃತ್ತಿರ್ಹ್ಯುಪಪತ್ತಿಯುಕ್ತೀ
ಕಾರ್ಯೋಽನುನೀತಿಃ ಪರಿದೇವನಂ ಚ .. 3..

ಷಟ್ತ್ರಿಂಶದೇತಾನಿ ಹಿ ಲಕ್ಷಣಾನಿ
ಪ್ರೋಕ್ತಾನಿ ವೈ ಭೂಷಣಸಂಮಿತಾನಿ .

ಕಾವ್ಯೇಷು ಭಾವಾರ್ಥಗತಾನಿ ತಜ್ಜ್ಞೈಃ
ಸಮ್ಯಗ್ ಪ್ರಯೋಜ್ಯಾನಿಯಥಾರಸಂ ತು .. 4..
ಅಲಂಕಾರೈರ್ಗುಣೈಶ್ಚೈವ ಬಹುಭಿಃ ಸಮಲಂಕೃತಂ .

ಭೂಷಣೈರಿವ ವಿನ್ಯಸ್ತೈಸ್ತದ್ ಭೂಷಣಮಿತಿ ಸ್ಮೃತಂ .. 5..

ಯತ್ರಾಲ್ಪೈರಕ್ಷರೈಃ ಶ್ಲಿಷ್ಟೈರ್ವಿಚಿತ್ರಮುಪವರ್ಣ್ಯತೇ .

ತಮಪ್ಯಕ್ಷರಸಂಘಾತಂ ವಿದ್ಯಾಲ್ಲಕ್ಷಣಸಂಜ್ಞಿತಂ .. 6..

ಸಿದ್ಧೈರರ್ಥೈಸ್ಸಮಂ ಕೃತ್ವಾ ಹ್ಯಸಿದ್ಧೋಽರ್ಥಃ ಪ್ರಸಾಧ್ಯತೇ .

ಯತ್ರ ಶ್ಲಕ್ಷ್ಣವಿಚಿತ್ರಾರ್ಥಾ ಸಾ ಶೋಭೇತ್ಯಭಿಧೀಯತೇ .. 7..

ಧಾರ್ಯಮಾಣಸ್ತು ಬಹುಭಿರ್ವಚನೈಃ ಕಾರ್ಯಯುಕ್ತಿಭಿಃ .
ನಯಃ ಪರ್ಯವತಿಷ್ಠೇತ ಸೋಽಭಿಮಾನಸ್ತು ಸಂಜ್ಞಿತಃ .. 8..
ಕೀರ್ತ್ಯಮಾನೈರ್ಗುಣೈರ್ಯತ್ರ ವಿವಿಧಾರ್ಥಸಮುದ್ಭವೈಃ .

ನಾಟ್ಯಶಾಸ್ತ್ರಂ ಅಧ್ಯಾಯಃ 16

ದೋಷಾ ನ ಪರಿಕಥ್ಯಂತೇ ತಜ್ಜ್ಞೇಯಂ ಗುಣಕೀರ್ತನಂ .. 9..

ಲೋಕೇ ಗುಣಾತಿರಿಕ್ತಾನಾಂ ಬಹೂನಾಂ ಯತ್ರ ನಾಮಭಿಃ .
ಏಕೋಽಭಿಶಬ್ದ್ಯತೇ ಯಸ್ತು ವಿಜ್ಞೇಯಂ ಗುಣಕೀರ್ತನಂ .. 10..

ಉತ್ಸಾಹಜನನೈಃ ಸ್ಪಷ್ಟೈರರ್ಥೈರೋಪಮ್ಯಸಂಶ್ರಯೈಃ .
ಪ್ರಸಿದ್ಧೈರುಪಗೂಢಂ ಚ ಜ್ಞೇಯಂ ಪ್ರೋತ್ಸಾಹನಂ ಬುಧೈಃ .. 11..
ಯತ್ರೈಕಸ್ಯಾಪಿ ಶಬ್ದಸ್ಯ ದರ್ಶನಾತ್ಸುಬಹೂನ್ಯಪಿ .

ಯಾಂತಿ ಸಿದ್ಧಿಮನುಕ್ತಾನಿ ತದುದಾಹರಣಂ ಸ್ಮೃತಂ .. 12..

ನಿರುಕ್ತಂ ದ್ವಿವಿಧಂ ಪ್ರೋಕ್ತಂ ತಥ್ಯಂ ಚಾತಥ್ಯಮೇವ ವಾ .

ಸಿದ್ಧಿಪ್ರಸಾಧಿತಂ ತಥ್ಯಮತಥ್ಯಂ ಚಾಪ್ರಸಾಧಿತಂ .. 13..

ಗುಣಾನುವಾದೋ ಹೀನಾನಾಮುತ್ತಮೈರುಪಮಾಕೃತಃ .
ಉತ್ತಮಾರ್ಥವಿಶೇಷೋ ಯಃ ಸ ಚಾಪ್ಯತಿಶಯಃ ಸ್ಮೃತಃ .. 14..
ಬಹೂನಾಂ ಭಾಷಮಾಣಾನಾಮೇಕಸ್ಯಾರ್ಥವಿನಿರ್ಣಯಾತ್ .

ಸಿದ್ಧೋಪಮಾನವಚನಂ ಹೇತುರಿತ್ಯಭಿಸಂಜ್ಞಿತಃ .. 15..
ಅಪದೇಶಸ್ತು ಪರೋಕ್ಷೋ ಯಸ್ಮಾದುತ್ಪದ್ಯತೇಽನುಕರಣೇನ .

ಲಕ್ಷಣಸಮಾನಕರಣಾತ್ ಸಾರೂಪ್ಯಂ ತತ್ತು ನಿರ್ದೇಶ್ಯಂ .. 16..

ಅಭೂತಪೂರ್ವೈರ್ಯತ್ರಾರ್ಥೈಸ್ತುಲ್ಯಸ್ಯಾರ್ಥಸ್ಯ ನಿರ್ಣಯಃ .
ಸ ಮಿಥ್ಯಾಧ್ಯವಸಾಯಸ್ತು ಪ್ರೋಚ್ಯತೇ ಕಾವ್ಯಲಕ್ಷಣೇ .. 17..

ಬಹೂನಾಂ ತು ಪ್ರಧಾನಾನಾಂ ಮಧ್ಯೇ ಯನ್ನಾಮ ಕೀರ್ತ್ಯತೇ .

ಏಕಾರ್ಥಸಾಧನಕೃತಂ ಸಾ ಸಿದ್ಧಿರಿತಿ ಕೀರ್ತ್ಯತೇ .. 18..

ಗುಣೈರ್ಬಹುಭಿರೇಕಾರ್ಥೈಃ ಪದೈರ್ಯಃ ಸಂಪ್ರಶಸ್ಯತೇ .

ಪದೋಚ್ಚಯಂ ತು ತದ್ವಿದ್ಯಾನ್ನಾನಾರ್ಥಗ್ರಥನಾತ್ಮಕಂ .. 19..

ಆತ್ಮಭಾವಮುಪನ್ಯಸ್ಯ ಪರಸಾದೃಶ್ಯಯುಕ್ತಿಭಿಃ .
ತೀವ್ರಾರ್ಥಭಾಷಣಂಯತ್ಸ್ಯಾದಾಕ್ರಂದಃ ಸ ತು ಕೀರ್ತಿತಃ .. 20..
ಹೃದಯಸ್ಥಸ್ಯ ಭಾವಸ್ಯ ಸುಸ್ಪಷ್ಟಾರ್ಥಪ್ರದರ್ಶನಂ .

ಅನ್ಯಾಪದೇಶಕಥನೈರ್ಮನೋರಥ ಇತಿ ಸ್ಮೃತಃ .. 21..
ಅಪೃಷ್ಟೈರಥವಾ ಪೃಷ್ಟೈರ್ನಿರ್ಣಯಃ ಕ್ರಿಯತೇ ತು ಯಃ .
ಆಖ್ಯಾನಮಿತಿ ತಜ್ಜ್ಞೇಯಂ ಲಕ್ಷಣಂ ನಾಟಕಾಶ್ರಯಂ .. 22..

ಆದೌಯತ್ಕ್ರೋಧಜನನಮಂತೇ ಹರ್ಷಪ್ರವರ್ಧನಂ .

ಯತ್ತು ಪ್ರಿಯಂ ಪುನರ್ವಾಕ್ಯಂ ಸಾ ಯಾಂಚಾ ಪರಿಕೀರ್ತಿತಾ .. 23..

ಕಾರ್ಯೇಷು ವಿಪರೀತೇಷು ಯದಿ ಕಿಂಚಿತ್ ಪ್ರವರ್ತತೇ .

ನಿವಾರ್ಯತೇ ಚ ಕಾರ್ಯಜ್ಜ್ಞೈಃ ಪ್ರತಿಷೇಧಃ ಪ್ರಕೀರ್ತಿತಃ .. 24..

ಯತ್ರಾಕಾರೋದ್ಭವೈರ್ವಾಕ್ಯೈರಾತ್ಮಾನಮಥವಾ ಪರಂ .

ಪೃಚ್ಛನ್ನಿವಾಭಿಧತ್ತೇಽರ್ಥಂ ಸಾ ಪೃಚ್ಛೇತ್ಯಭಿಸಂಜ್ಞಿತಾ .. 25..

ವಿದ್ವಾನ್ ಪೂರ್ವೋಪಲಬ್ಧೌ ಯತ್ಸಮತ್ವಮುಪಪಾದಯೇತ್ .

ನಿದರ್ಶನಕೃತಸ್ತಜ್ಜ್ಞೈಃ ಸ ದೃಷ್ಟಾಂತ ಇತಿ ಸ್ಮೃತಃ .. 26..
ಅನೇಕಯುಕ್ತಿಮದ್ವಾಕ್ಯಮನೇಕಾರ್ಥಪ್ರಸಾಧಕಂ .

ಅನೇಕವಾಕ್ಯಸಂಯುಕ್ತಂ ತನ್ನಿರ್ಭಾಸನಮುಚ್ಯತೇ .. 27..

ಅಪರಿಜ್ಞಾತತತ್ತ್ವಾರ್ಥಂ ಯತ್ರ ವಾಕ್ಯಂ ಸಮಾಪ್ಯತೇ .

ಸೋಽನೇಕತ್ವಾದ್ವಿಚಾರಾಣಾಂ ಸಂಶಯಃ ಪರಿಕೀರ್ತಿತಃ .. 28..
ಯತ್ರ ಶಾಸ್ತ್ರಾರ್ಥಸಂಪನ್ನಾಂ ಮನೋರಥಸಮುದ್ಭವಾಂ .

ಅಪ್ರಾರ್ಥನೀಯಾಮನ್ಯಾಂ ವಾ ವಿದುಸ್ತಾಮಾಶಿಷಂ ಬುಧಾಃ .. 29..
ಆದೌಯತ್ ಕ್ರೋಧಜನನಮಂತೇ ಹರ್ಷಪ್ರವರ್ಧನಂ .

ತತ್ ಪ್ರಿಯಂ ವಚನಂ ಜ್ಞೇಯಮಾಶೀರ್ವಾದಸಮನ್ವಿತಂ .. 30..

ಛಲಯುಕ್ತ್ಯಾ ತ್ವನ್ಯೇಷಾಮಭಿಸಂಧಾನಾಭಿಭಾವಕಂಕಪಟಂ .

ದ್ವಿತ್ರಿಪ್ರಯೋಗಯುಕ್ತೋ ವಿಜ್ಞೇಯಃ ಕಪಟಸಂಘಾತಃ .. 31..
ದುರ್ಜನೋದಾಹೃತೈ ರೂಕ್ಷೈಃ ಸಭಾಮಧ್ಯೇಽತಿತಾಡಿತಃ .
ಅಕ್ರೋಧಃ ಕ್ರೋಧಜನನೈರ್ವಾಕ್ಯೈರ್ಯಃ ಸಾ ಕ್ಷಮಾ ಭವೇತ್ .. 32..

ದೃಷ್ಟ್ವೈವಾವಯವಂ ಕಂಚಿದ್ಭಾವೋ ಯತ್ರಾನುಮೀಯತೇ .

ಪ್ರಾಪ್ತಿಂ ತಾಮಭಿಜಾನೀಯಾಲ್ಲಕ್ಷಣಂ ನಾಟಕಾಶ್ರಯಂ .. 33..

ಅಕಾರ್ಯಂ ಸಹಸಾ ಕೃತ್ವಾಽಕೃತ್ವಾ ಕಾರ್ಯಮಥಾಪಿ ವಾ .

ಸಂತಾಪೋ ಮನಸೋ ಯಸ್ತು ಪಶ್ಚಾತ್ತಾಪಃ ಪ್ರಕೀರ್ತಿತಃ .. 34..
ಪ್ರಶ್ರಯೇಣಾರ್ಥಸಂಯುಕ್ತಂ ಯತ್ಪರಸ್ಯಾನುವರ್ತನಂ .

ಸ್ನೇಹಾದ್ದಾಕ್ಷಿಣ್ಯಯೋಗಾದ್ವಾ ಸಾನುವೃತ್ತಿಸ್ತು ಸಂಜ್ಞಿತಾ .. 35..

ಪ್ರಾಪ್ತಾನಾಂ ಯತ್ರ ದೋಷಾಣಾಂ ಕ್ರಿಯತೇ ಶಮನಂ ಪುನಃ .
ಸಾ ಜ್ಞೇಯಾ ಹ್ಯುಪಪತ್ತಿಸ್ತು ಲಕ್ಷಣಂ ನಾಟಕಾಶ್ರಯಂ .. 36..

ಸಾಧ್ಯತೇಯೋಽರ್ಥಸಂಬಂಧೋ ಮಹದ್ಭಿಃ ಸಮವಾಯತಃ .
ಪರಸ್ಪರಾನುಕೂಲ್ಯೇನ ಸಾ ಯುಕ್ತಿಃ ಪರಿಕೀರ್ತಿತಾ .. 37..

ಯತ್ರಾಪಸಾರಯನ್ ದೋಷಂ ಗುಣಮರ್ಥೇನಯೋಜಯೇತ್ .

ಗುಣಾಭಿವಾದಂ ದೋಷಾನ್ ವಾ ಕಾರ್ಯಂ ತಲ್ಲಕ್ಷಣಂ ವಿದುಃ .. 38..
ಅಪೂರ್ವಕ್ರೋಧಜನಿತಮಪರಾಧಂ ಪ್ರಮೃಜ್ಯ ಯತ್ .

ಸೇವಾರ್ಥಂ ಮಧುರಂ ವಾಕ್ಯಮನುನೀತಿಃ ಪ್ರಕೀರ್ತಿತಾ .. 39..

ದೋಷೈರ್ಯದನ್ಯನಾಮೋಕ್ತೈಃ ಪ್ರಸಿದ್ಧಾರ್ಥೈಃ ಪ್ರಯೋಜಯೇತ್ .

ಅನ್ಯತ್ರಾರ್ಥೇನ ಸಂಬದ್ಧಂ ಜ್ಞೇಯಂ ತತ್ ಪರಿದೇವನಂ .. 40..

ಉಪಮಾ ರೂಪಕಂ ಚೈವ ದೀಪಕಂಯಮಕಂ ತಥಾ .

ಅಲಂಕಾರಾಸ್ತು ವಿಜ್ಞೇಯಾ ಚತ್ವಾರೋ ನಾಟಕಾಶ್ರಯಾಃ .. 41..
ಯತ್ಕಿಂಚಿತ್ ಕಾವ್ಯಬಂಧೇಷು ಸಾದೃಶ್ಯೇನೋಪಮೀಯತೇ .

ಉಪಮಾ ನಾಮ ಸಾ ಜ್ಞೇಯಾ ಗುಣಾಕೃತಿಸಮಾಶ್ರಯಾ .. 42..

ಏಕಸ್ಯೈಕೇನ ಸಾ ಕಾರ್ಯಾ ಹ್ಯನೇಕೇನಾಥವಾ ಪುನಃ .
ಅನೇಕಸ್ಯ ತಥೈಕೇನ ಬಹೂನಾಂ ಬಹುಭಿಸ್ತಥಾ .. 43..

ತುಲ್ಯಂ ತೇ ಶಶಿನಾ ವಕ್ತ್ರಮಿತ್ಯೇಕೇನೈಕಸಂಶ್ರಯಾ .

ಶಶಾಂಕವತ್ ಪ್ರಕಾಶಂತೇ ಜ್ಯೋತೀಂಷೀತಿ ಭವೇತ್ತು ಯಾ .. 44..

ಏಕಸ್ಯಾನೇಕವಿಷಯಾ ಸೋಪಮಾ ಪರಿಕೀರ್ತಿತಾ .

ಶ್ಯೇನಬರ್ಹಿಣಭಾಸಾನಾಂ ತುಲ್ಯಾರ್ಥಮಿತಿಯಾ ಭವೇತ್ .. 45..

ಏಕಸ್ಯ ಬಹುಭಿಃ ಸಾಮ್ಯಾದುಪಮಾ ನಾಟಕಾಶ್ರಯಾ .

ಬಹೂನಾಂ ಬಹುಭಿರ್ಜ್ಞೇಯಾ ಘನಾ ಇವ ಗಜಾ ಇತಿ .. 46..

ಪ್ರಶಂಸಾ ಚೈವ ನಿಂದಾ ಚ ಕಲ್ಪಿತಾ ಸದೃಶೀ ತಥಾ .

ಯಾ ಕಿಂಚಿತ್ಸದೃಶೀ ಜ್ಞೇಯಾ ಸೋಪಮಾ ಪಂಚಧಾ ಬುಧೈಃ .. 47..
ಪ್ರಶಂಸಾ ಯಥಾ -

ದೃಷ್ಟ್ವಾ ತು ತಾಂ ವಿಶಾಲಾಕ್ಷೀಂ ತುತೋಷ ಮನುಜಾಧಿಪಃ .
ಮುನಿಭಿಃ ಸಾಧಿತಾಂ ಕೃಚ್ಛ್ರಾತ್ ಸಿದ್ಧಿಂ ಮೂರ್ತಿಮತೀಮಿವ .. 48..

ನಿಂದಾ ಯಥಾ -

ಸಾ ತಂ ಸರ್ವಗುಣೈರ್ಹೀನಂ ಸಸ್ವಜೇ ಕರ್ಕಶಚ್ಛವಿಂ .

ವನೇ ಕಂಟಕಿನಂ ವಲ್ಲೀ ದಾವದಗ್ಧಮಿವ ದ್ರುಮಂ .. 49..

ಕಲ್ಪಿತಾ ಯಥಾ -

ಕ್ಷರಂತೋ ದಾನಸಲಿಲಂ ಲಾಲಾಮಂಥರಗಾಮಿನಃ .
ಮತಂಗಜಾ ವಿರಾಜಂತೇ ಜಂಗಮಾ ಇವ ಪರ್ವತಾಃ .. 50..
ಸದೃಶೀ ಯಥಾ -

ಯತ್ತ್ವಯಾದ್ಯ ಕೃತಂ ಕರ್ಮ ಪರಿಚಿತ್ತಾನುರೋಧಿನಾ .

ಸದೃಶಂ ತತ್ತವೈವ ಸ್ಯಾದತಿಮಾನುಷಕರ್ಮಣಃ .. 51..
ಕಿಂಚಿತ್ಸದೃಶೀ ಯಥಾ -

ಸಂಪೂರ್ಣಚಂದ್ರವದನಾ ನೀಲೋತ್ಪಲದಲೇಕ್ಷಣಾ .

ಮತ್ತಮಾತಂಗಗಮನಾ ಸಂಪ್ರಾಪ್ತೇಯಂ ಸಖೀ ಮಮ .. 52..

ಉಪಮಾಯಾ ಬುಧೈರೇತೇ ಭೇದಾ ಜ್ಞೇಯಾಃ ಸಮಾಸತಃ .
ಶೇಷಾ ಯೇ ಲಕ್ಷಣೈರ್ನೋಕ್ತಾಸ್ತೇ ಗ್ರಾಹ್ಯಾಃ ಕಾವ್ಯಲೋಕತಃ .. 53..

ನಾನಾಧಿಕರಣಾರ್ಥಾನಾಂ ಶಬ್ದಾನಾಂ ಸಂಪ್ರದೀಪಕಂ .

ಏಕವಾಕ್ಯೇನ ಸಂಯುಕ್ತಂ ತದ್ದೀಪಕಮುಚ್ಯತೇ .. 54..

ಪ್ರಸೃತಂ ಮಧುರಂ ಚಾಪಿ ಗುಣೈಃ ಸರ್ವೈರಲಂಕೃತಂ .

ಕಾವ್ಯೇ ಯನ್ನಾಟಕೇ ವಿಪ್ರಾಸ್ತದ್ದೀಪಕಮಿತಿ ಸ್ಮೃತಂ .. 55..

ಯಥಾ -ಸರಾಂಸಿ ಹಂಸೈಃ ಕುಸುಮೈಶ್ಚ ವೃಕ್ಷಾ
ಮತ್ತೈರ್ದ್ವಿರೇಫೈಶ್ಚ ಸರೋರುಹಾಣಿ .

ಗೋಷ್ಠೀಭಿರುದ್ಯಾನವನಾನಿ ಚೈವ
ತಸ್ಮಿನ್ನಶೂನ್ಯಾನಿ ಸದಾ ಕ್ರಿಯಂತೇ .. 56..

ಸ್ವವಿಕಲ್ಪೇನ ರಚಿತಂ ತುಲ್ಯಾವಯವಲಕ್ಷಣಂ .

ಕಿಂಚಿತ್ಸಾದೃಶ್ಯಸಂಪನ್ನಂ ಯದ್ರೂಪಂ ರೂಪಕಂ ತು ತತ್ .. 57..

ನಾನಾದ್ರವ್ಯಾನುರಾಗಾದ್ಯೈರ್ಯದೌಪಮ್ಯಗುಣಾಶ್ರಯಂ .

ರೂಪನಿರ್ವರ್ಣನಾಯುಕ್ತಂ ತದ್ರೂಪಕಮಿತಿ ಸ್ಮೃತಂ .. 58..

ಯಥಾ -ಪದ್ಮಾನನಾಸ್ತಾಃ ಕುಮುದಪ್ರಹಾಸಾ ವಿಕಾಸಿನೀಲೋತ್ಪಲಚಾರುನೇತ್ರಾಃ .
ವಾಪೀಸ್ತ್ರಿಯೋ ಹಂಸಕುಲೈರ್ನಃ
ಸ್ವನದ್ಭಿರ್ವಿರೇಜುರನ್ಯೋನ್ಯಮಿವಾಹ್ವಯಂತ್ಯಃ .. 59..
ಶಬ್ದಾಭ್ಯಾಸಸ್ತು ಯಮಕಂ ಪದಾದಿಷು ವಿಕಲ್ಪಿತಂ .

ವಿಶೇಷದರ್ಶನಂಚಾಸ್ಯ ಗದತೋ ಮೇ ನಿಬೋಧತ .. 60..

ಪಾದಾಂತಯಮಕಂ ಚೈವ ಕಾಂಚೀಯಮಕಮೇವ ಚ .

ಸಮುದ್ಗಯಮಕಂ ಚೈವ ವಿಕ್ರಾಂತಯಮಕಂ ತಥಾ .. 61..

ಯಮಕಂ ಚಕ್ರವಾಲಂ ಚ ಸಂದಷ್ಟಯಮಕಂ ತಥಾ .

ಪದಾದಿಯಮಕಂಚೈವ ಹ್ಯಾಮ್ರೇಡಿತಮಥಾಪಿ ಚ .. 62..

ಚತುರ್ವ್ಯವಸಿತಂಚೈವ ಮಾಲಾಯಮಕಮೇವ ಚ .

ಏತಾದೃಶವಿಧಂ ಜ್ಞೇಯಂಯಮಕಂ ನಾಟಕಾಶ್ರಯಂ .. 63..

ಚತುರ್ಣಾಂ ಯತ್ರ ಪಾದಾನಾಮಂತೇ ಸ್ಯಾತ್ಸಮಮಕ್ಷರಂ .

ತದ್ವೈ ಪಾದಾಂತಯಮಕಂ ವಿಜ್ಞೇಯಂ ನಾಮತೋ ಯಥಾ .. 64..

ದಿನಕ್ಷಯಾತ್ ಸಂಹೃತರಶ್ಮಿಮಂಡಲಂ
ದಿವೀವ ಲಗ್ನಂ ತಪನೀಯಮಂಡಲಂ .

ವಿಭಾತಿ ತಾಮ್ರಂ ದಿವಿ ಸೂರ್ಯಮಂಡಲಂ
ಯಥಾ ತರುಣ್ಯಾಃ ಸ್ತನಭಾರಮಂಡಲಂ .. 65..

ಲೋಕಾನಾಂ ಪ್ರಭವಿಷ್ಣುರ್ದೈತ್ಯೇಂದ್ರಗದಾನಿಪಾತನಸಹಿಷ್ಣುಃ .
ಜಯತಿ ಸುರದೈತ್ಯಜಿಷ್ಣುರ್ಭಗವಾನಸುರವರಮಥನಕಾರೀ ವಿಷ್ಣುಃ .. 66..
ಪಾದಸ್ಯಾಂತೇ ತಥಾ ಚಾದೌ ಸ್ಯಾತಾಂ ಯತ್ರ ಸಮೇ ಪದೇ .

ತತ್ಕಾಂಚೀಯಮಕಂ ಚೈವ ವಿಜ್ಞೇಯಂ ಸೂರಿಭಿರ್ಯಥಾ .. 67..

ಯಾಮಂಯಾಮಂ ಚಂದ್ರವತೀನಾಂ ದ್ರವತೀನಾಂ
ವ್ಯಕ್ತಾವ್ಯಕ್ತಾ ಸಾರಜನೀನಾಂ ರಜನೀನಾಂ .

ಫುಲ್ಲೇ ಫುಲ್ಲೇ ಸಂಭ್ರಮರೇ ವಾಭ್ರಮರೇ ವಾ
ರಾಮಾ ರಾಮಾ ವಿಸ್ಮಯತೇ ಚ ಸ್ಮಯತೇ ಚ .. 68..

ಅರ್ಧೇನೈಕೇನ ಯದ್ವೃತ್ತಂ ಸರ್ವಮೇವ ಸಮಾಪ್ಯತೇ .

ಸಮುದ್ಗಯಮಕಂ ನಾಮ ತಜ್ಜ್ಞೇಯಂ ಪಂಡಿತೈರ್ಯಥಾ .. 69..

ಕೇತಕೀಕುಸುಮಪಾಂಡುರದಂತಃ
ಶೋಭತೇ ಪ್ರವರಕಾನನಹಸ್ತೀ .

ಕೇತಕೀಕುಸುಮಪಾಂಡುರದಂತಃ
ಶೋಭತೇ ಪ್ರವರಕಾನನಹಸ್ತೀ .. 70..

ಏಕೈಕಂ ಪಾದಮುತ್ಕ್ರಮ್ಯ ದ್ವೌ ಪಾದೌ ಸದೃಶೌ ಯದಿ .

ವಿಕ್ರಾಂತಯಮಕಂ ನಾಮ ತದ್ವಿಜ್ಞೇಯಮಿದಂಯಥಾ .. 71..

ಸ ಪೂರ್ವಂ ವಾರಣೋ ಭೂತ್ವಾ ದ್ವಿಶೃಂಗ ಇವ ಪರ್ವತಃ .
ಅಭವದ್ದಂತವೈಕಲ್ಯಾದ್ವಿಶೃಂಗ ಇವ ಪರ್ವತಃ .. 72..
ಪೂರ್ವಸ್ಯಾಂತೇನ ಪಾದಸ್ಯ ಪರಸ್ಯಾದಿರ್ಯದಾ ಸಮಃ .
ಚಕ್ರವಚ್ಚಕ್ರವಾಲಂ ತು ವಿಜ್ಞೇಯಂ ನಾಮತೋ ಯಥಾ .. 73..

ತುಲ್ಯಾತ್ಪಾದದ್ವಯಾದಂತ್ಯಾದೇಕೇನಾದಿರ್ಯದಾ ಸಮಃ .
ಸರ್ವತ್ರ ಚಕ್ರವಾಲಂತು ತದ್ವಿಜ್ಞೇಯಂ ಬುಧೈರ್ಯಥಾ .. 74..

ಶೈಲಾ ಯಥಾ ಶತ್ರುಭಿರಾಹತಾ ಹತಾ
ಹತಾಶ್ಚ ಭೂಯಸ್ತ್ವನುಪುಂಖಪುಂಖಗೈಃ .
ಖಗೈಶ್ಚ ಸರ್ವೈರ್ಯುಧಿ ಸಂಚಿತಾಶ್ಚಿತಾ-
ಶ್ಚಿತಾಧಿರೂಢಾ ನಿಹಿತಾಸ್ತಲೈಸ್ತಲೈಃ .. 75..
ಆದೌ ದ್ವೌ ಯತ್ರ ಪಾದೌ ತು ಭವೇತಾಮಕ್ಷರೇ ಸಮೌ .

ಸಂದಷ್ಟಯಮಕಂ ನಾಮ ವಿಜ್ಞೇಯಂ ತದ್ಬುಧೈರ್ಯಥಾ .. 76..

ಪಶ್ಯ ಪಶ್ಯ ರಮಣಸ್ಯ ಮೇ ಗುಣಾನ್
ಯೇನಯೇನ ವಶಗಾಂ ಕರೋತಿ ಮಾಂ .

ಯೇನಯೇನ ಹಿ ಸಮೇತಿ ದರ್ಶನಂ
ತೇನ ತೇನ ವಶಗಾಂ ಕರೋತಿ ಮಾಂ .. 77..

ಆದೌ ಪಾದಸ್ಯ ತು ಯತ್ರ ಸ್ಯಾತ್ ಸಮಾವೇಶಃ ಸಮಾಕ್ಷರಃ .
ಪಾದಾದಿಯಮಕಂ ನಾಮ ತದ್ವಿಜ್ಞೇಯಂ ಬುಧೈರ್ಯಥಾ .. 78..

ವಿಷ್ಣುಃ ಸೃಜತಿ ಭೂತಾನಿ ವಿಷ್ಣುಃ ಸಂಹರತೇ ಪ್ರಜಾಃ .

ವಿಷ್ಣುಃ ಪ್ರಸೂತೇ ತ್ರೈಲೋಕ್ಯಂ ವಿಷ್ಣುರ್ಲೋಕಾಧಿದೈವತಂ .. 79..

ಪಾದಸ್ಯಾಂತಂ ಪದಂಯತ್ರ ದ್ವಿರ್ದ್ವಿರೇಕಮಿಹೋಚ್ಯತೇ .

ಜ್ಞೇಯಮಾಮ್ರೇಡಿತಂ ನಾಮಯಮಕಂ ತತ್ರ ಸೂರಿಭಿಃ .. 80..
ವಿಜೃಂಭಿತಂ ನಿಃಶ್ವಸಿತಂ ಮುಹುರ್ಮುಹುಃ
ಕಥಂ ವಿಧೇಯಂ ಸ್ಮರಣಂ ಪದೇ ಪದೇ .

ಯಥಾ ಚ ತೇ ಧ್ಯಾನಮಿದಂ ಪುನಃ ಪುನ-

ರ್ಧುವಂಗತಾ ತೇ ರಜನೀ ವಿನಾ ವಿನಾ .. 81..

ಸರ್ವೇ ಪಾದಾಃ ಸಮಾಯತ್ರ ಭವಂತಿ ನಿಯತಾಕ್ಷರಾಃ .
ಚತುರ್ವ್ಯವಸಿತಂ ನಾಮ ತದ್ವಿಜ್ಞೇಯಂ ಬುಧೈರ್ಯಥಾ .. 82..

ವಾರಣಾನಾಮಯಮೇವ ಕಾಲೋ
ವಾರಣಾನಾಮಯಮೇವ ಕಾಲಃ .
ವಾರಣಾನಾಮಯಮೇವ ಕಾಲೋ
ವಾರಣಾನಾಮಯಮೇವ ಕಾಲಃ .. 83..
ನಾನಾರೂಪೈಃ ಸ್ವರೈರ್ಯುಕ್ತಂ ಯತ್ರೈಕಂ ವ್ಯಂಜನಂ ಭವೇತ್ .

ತನ್ಮಾಲಾಯಮಕಂ ನಾಮ ವಿಜ್ಞೇಯಂ ಪಂಡಿತೈರ್ಯಥಾ .. 84..

ಲಲೀ ಬಲೀ ಹಲೀ ಮಾಲೀ ಖೇಲೀ ಮಾಲೀ ಸಲೀ ಜಲೀ .

ಖಲೋ ಬಲೋಽಬಲೋ ಮಾಲೀ ಮುಸಲೀ ತ್ವಾಭಿರಕ್ಷತು .. 85..
ಅಸೌ ಹಿ ರಾಮಾ ರತಿವಿಗ್ರಹಪ್ರಿಯಾ
ರಹಃಪ್ರಗಲ್ಭಾ ರಮಣಂ ಮನೋಗತಂ .

ರತೇನ ರಾತ್ರಿಂ ರಮಯೇತ್ ಪರೇಣ ವಾ
ನ ಚೇದುದೇಷ್ಯತ್ತರುಣಃ ಪರೋ ರಿಪುಃ .. 86..
ನ ಪುಷ್ಕರಾಕ್ಷಃ ಕ್ಷತಜೋಕ್ಷಿತಾಕ್ಷಃ ಕ್ಷರತ್ಕ್ಷತೇವ್ಯಃ
ಕ್ಷತಜಂದುರೀಕ್ಷಃ .
ಕ್ಷತೈರ್ಗವಾಕ್ಷೈರಿವ ಸಂವೃತಾಜ್ಞಃ ಸಾಕ್ಷಾತ್
ಸಹಸ್ರಾಕ್ಷ ಇವಾವಭಾತಿ .. 87..

ಏಭಿರರ್ಥಕ್ರಿಯಾಪೇಕ್ಷೈಃ ಕಾರ್ಯಂ ಕಾವ್ಯಂ ತು ಲಕ್ಷಣೈಃ .
ಅತಃ ಪರಂ ಪ್ರವಕ್ಷ್ಯಾಮಿ ಕಾವ್ಯೇ ದೋಷಾನ್ ಗುಣಾಂಸ್ತಥಾ .. 88..

ಗೂಢಾರ್ಥಮರ್ಥಾಂತರಮರ್ಥಹೀನಂ
ಭಿನ್ನಾರ್ಥಮೇಕಾರ್ಥಮಭಿಪ್ಲುತಾರ್ಥಂ .

ನ್ಯಾಯಾವಪೇತಂ ವಿಷಮಂ ವಿಸಂಧಿ
ಶಬ್ದಚ್ಯುತಂ ವೈ ದಶ ಕಾವ್ಯದೋಷಾಃ .. 89..
ಪರ್ಯಾಯಶಬ್ದಾಭಿಹತಂ ಗೂಢಾರ್ಥಮಭಿಸಂಜ್ಞಿತಂ .

ಅವರ್ಣ್ಯಂ ವರ್ಣ್ಯತೇ ಯತ್ರ ತದರ್ಥಾಂತರಮಿಷ್ಯತೇ .. 90..

ಅರ್ಥಹೀನಂ ತ್ವಸಂಬದ್ಧಂ ಸಾವಶೇಷಾರ್ಥಮೇವ ಚ .

ಭಿನ್ನಾರ್ಥಮಭಿವಿಜ್ಞೇಯಮಸಭ್ಯಂ ಗ್ರಾಮ್ಯಮೇವ ಚ .. 91..

ವಿವಕ್ಷಿತೋಽನ್ಯ ಏವಾರ್ಥೋ ಯತ್ರಾನ್ಯಾರ್ಥೇನ ಭಿದ್ಯತೇ .

ಭಿನ್ನಾರ್ಥಂ ತದಪಿ ಪ್ರಾಹುಃ ಕಾವ್ಯಂ ಕಾವ್ಯವಿಚಕ್ಷಣಾಃ .. 92..
ಅವಿಶೇಷಾಭಿಧಾನಂಯತ್ ತದೇಕಾರ್ಥಮಿತಿ ಸ್ಮೃತಂ .

ಅಭಿಪ್ಲುತಾರ್ಥಂ ವಿಜ್ಞೇಯಂಯತ್ ಪದೇನ ಸಮಸ್ಯತೇ .. 93..

ನ್ಯಾಯಾದಪೇತಂ ವಿಜ್ಞೇಯಂ ಪ್ರಮಾಣಪರಿವರ್ಜಿತಂ .

ವೃತ್ತಭೇದೋ ಭವೇದ್ಯತ್ರ ವಿಷಮಂ ನಾಮ ತದ್ಭವೇತ್ .. 94..

ಅನುಪಶಿಷ್ಟಶಬ್ದಂ ಯತ್ ತದ್ವಿಸಂಧೀತಿ ಕೀರ್ತಿತಂ .

ಶಬ್ದಚ್ಯುತಂಚ ವಿಜ್ಞೇಯಮಶಬ್ದಸ್ವರಯೋಜನಾತ್ .. 95..

